
■ La proxima fin d’emna concerte-
scha il giuven pianist Clau Scherrer
da Trun ensemen cun l’Orchester da
chombra Grischun ed il Singkreis Da-
vos. Preschentadas vegnan ovras da
Ludwig van Beethoven. Sia part da so-
lo en la fantasia en c-moll per clavazin,
chor ed orchester op. 80 n’è betg mo vir-
tuusa, mabain pretenda er blera musica-
litad e sensori en il dialog cun l’orche-
ster, ils solists vocals ed il chor. L’ovra da
variaziuns che vegn introducida d’in
preludi solistic da clavazin sa sviluppe-
scha en il decurs dal temp ad in vair
concert da clavazin accumpagnà d’or-
chester. A la fin preschentan sis solists
vocals ed alur er il chor in simpel tema
da chanzun. A la maniera da Beethoven
s’accelerescha il tema ad ina grondiusa
finiziun, marcada da paucas e trumbet-
tas ed accumpagnada d’ina part dal cla-
vazin cun stgalas e trils. L’ovra vala cun
raschun sco la precursura da la Novavla
sinfonia cun ses renumà chor final. Il
giuven pianist Clau Scherrer ch’ins vegn
a vesair sin las tribunas dal center da
congress a Tavau e dal teater da la citad
a Cuira, ha gia cuntanschì cun ses in-
strument impurtantas etappas d’ina car-
riera empermettenta. 

Sper il pianist, il chor da bundant 70
chantaduras e chantadurs e l’Orchester
da chombra Grischun, sa preschentan
anc set ulteriuras solistas e solists. Cun
excepziun da duas persunas sa tracti
d’artistas ed artists activs en noss chan-
tun. Las chantaduras Silvia Matile,
Elena Bürkli e Madeleine Zimmermann

interpreteschan las parts a solo per dun-
nas, entant che Christian Cantieni, Mat-
tias Müller e Markus Lemke chantan las
parts pli bassas. Tranter las singulas parts
musicalas da la segunda ovra da la saira
vegn a preleger l’actur da Saas Renato
Delnon in text che resumescha il cun-
tegn dal toc da teater. La musica da
Beethoven per il teater «Die Ruinen von
Athen» è captivanta, en il cuntegn e l’ex-
pressiun musicala schizunt dramatica.
Damai ch’ella descriva cun il meds mu-
sicals da lez temp la discrepanza tranter

la cultura da l’occident e quella da
l’orient, è l’ovra gist oz fitg actuala.
L’Orchester da chombra Grischun (Yan-
nich Frateur, emprim violonist) ed il
Singkreis Davos sa legran da pudair in-
terpretar ensemen cun artists indigens
quest program ch’ins auda darar. Ils
concerts dals 16 da november a las
20.15 en il center da congress a Tavau e
dals 17 da november a las 17.00 en il
teater da la citad da Cuira stattan sut la
batgetta da Christian Albrecht da Land-
quart. Christian Albrecht

Grazia al salip e la furmicla
Il cartoonist Peter Haas da Domat survegn il premi da renconuschientscha 2002

PEIDER ANDRI PARLI / ANR

■ Tgi dal mund rumantsch n’enco-
nuscha betg ils dus comics dal pro-
fesser Sgartin e ses assistent Fer-
mentin, quel tip in zic temelitg e cha-
jus, che perscruteschan tenor in’atg-
na metoda il passà dal Grischun? Tgi
n’ha anc betg scuntrà Sammli, il satg
da rument grisch che sa discurrer –
in «uffant» dals onns da la furia da ra-
massar e zavrar il rument chasan?
Bab da quellas (e natiralmain er da
bleras autras figuras) è il disse-
gnader e cartoonist Peter Haas da
Domat. El vegn distinguì quest onn
per si’ovra cun il premi da renconu-
schientscha grischun 2002, dotà cun
10 000 francs. Mes giavisch da pudair
baiver in té enstagl d’in café chaschuna
in pitschen embarass perquai che jau
par dad esser l’emprim che vul persva-
der la maschina da café da Peter Haas
da far quella procedura. Ma a la fin hai
jau ina spezia «tespresso», vul dir in li-
quid chaud e brin e bain zutgerà en
mia cuppina – e l’intervista po cu-
menzar. «Dissegnar era il rom en scola
che jau hai gì il pli gugent. Là ha cu-
menzà tut, cunzunt il midament suc-
cessiv dal dissegn a la caricatura», ma
quinta Haas en ses rumantsch da Do-
mat che n’è betg adina dal tut chapibel
per mias ureglias engiadinaisas. Ma
malgrà quai vulain nus restar tar il ru-
mantsch, er sch’i dat mintgatant l’ina u
l’autra malchapientscha. Quellas elimi-
nain nus alur en moda pragmatica ed
eleganta sur il tudestg. «Mes siemi era
da pudair frequentar ina scola d’art, ma
quai era memia char e la scola er me-
mia dalunsch da qua. E perquai hai jau
tschernì la via da l’autodidact.»

Inspiraziun videndaivla
Haas ha pia cumenzà a sviluppar figuras
e dissegnar cartoons ch’el ha offrì a dif-

ferentas gasettas. Cun success. Ses car-
toons èn vegnids publitgads dal «Nebel-
spalter» sper quels da Sigg, Hürzeler,
Fehr, Gilsi e Jüsp. In auter pass decisiv
en la carriera da Haas era la scuntrada
cun Tista Murk da la Televisiun Ru-
mantscha. Quel ha pudì persvader Haas

da far pitschens films cun dissegns ani-
mads per l’emissiun «Il balcun tort». Ina
lavur, da la quala Haas quinta cun egls
traglischants, er la realisaziun dal film da
dissegns animads «Il salip e la furmicla».
El ha stgaffì ils dissegns ed il musicher e
cumponist Gion Antoni Derungs la mu-

sica. «Ina collavuraziun bella e fritgaivla.
Nus ans avain adina puspè inspirà vi-
cendaivlamain.» Ina sfida particulara da
quel film saja stà, cunzunt per el sco 
autodidact, da coordinar moviment e
musica tar diversas scenas. E quai al 
para d’esser gartegià bain, perquai che
«Il salip e la furmicla» è vegnì mussà sin
tut il mund – da la Germania fin al Gia-
pun.

Planisà ina seria
Da quel temp ha Haas gì pulit lavur. El
ha pudì realisar divers films per firmas
svizras ed estras ed el ha schizunt sur-
vegnì dal 1985 in premi da la confe-
deraziun per ses film da la profilaxa da
dents. plinavant ha el er tractà cun in
producent ester per realisar ina seria da
films da dissegns animads. «Zacharias
Zack» avess quella seria stuì avair num.
Ma problems finanzials dal producent
han a la fin laschà schluppar quel pro-
ject. «Donn.» In auter project che Haas
ha pudì realisar «sin dumonda da la Lia
rumantscha e suenter in stausch da la
Neue Helvetische Gesellschaft» è il co-
mic da l’istorgia dal Grischun cun ils
dus protagonists gia menziunads Sgar-
tin e Fermentin.

Da cliffhangers e squashs
«Il text d’in comic n’è betg primitiv sco
ch’ins auda mintgatant», s’animescha
Haas cun mussar in da quels comics. «El
è dialog e perquai pli datiers d’in film
ch’in cudesch. In comic sto mussar tras
il maletg tge che gira. Da l’autra vart sto
il text esser uschè curt e pregnant sco
pussaivel», ma tradischa Haas per cunti-
nuar cun auters «trics» che rendan inte-
ressant in comic. «L’ultim maletg d’ina
pagina sto esser in uscheditg ‘cliffhan-
ger’, pia in maletg che porta en sai ina
dumonda sco ch’i giaja vinavant. E per
savair quai sto il lectur sfegliar – e fa
uschia precis quai ch’il dissegnader ed il

textader han vulì d’el.» In auter «tric» è
quel dal «squash». Cun tal vegn aug-
mentada la dramatica e la tensiun. In
rispli che croda per terra – uschia si’ex-
plicaziun da quell’expressiun tecnica –
vegn dissegnà sco ina curva per illustrar
en moda evidenta l’autezza, la sveltezza
e la dinamica da la crudada.

«Il bler è lavur»
«Las ideas na vegnan betg mo uschia. El-
las ston vegnir acquistadas cun lavurar.
Segir, ins dovra in tschert talent, senza na
vai betg. Ma il bler è lavur. Ins sto em-
pruvar ed empruvar ed empruvar»,
declera Haas. In figura vegnia creada ed
alura vegnia ella sviluppada vinavant sur
blers dissegns. E quai possia durar onns.
Bel saja però schon sch’ins possia alur ve-
sair ses agen comic p. ex. en ina vitrina
giu a Turitg sper in Ungerer. «Ma», el su-
spira, «la Svizra è memia pitschna per pu-
dair viver da comics e donn è ch’il Gri-
schun è a l’ur da la Svizra.» Ma tuttina
planisescha Haas da far in’exposiziun cun
sias ovras. El na sa però anc betg cura e
nua, ma tschertas preparativas ha’l gia
fatg – el ha numnadamain surlavurà ina
seria entira da cartoons vegls  – e pulit al-
leghers e divertents.

Peter Haas sper il placat da si’ovra preferida, l’istorgia dal salip e da la furmicla, ch’el ha
transfurmà en in film da dissegns animads cun musica da Gion Antoni Derungs. FOTO P. A.PARLI

Curt e bun
Segn dal zodiac: Tiradur
Lieu da vacanzas: La stad Venezia,
l’enviern l’Engiadina
Bavronda preferida: «Jau baiv gu-
gent tut, u quasi tut»
Tratga preferida: «Jau mangiel gu-
gent quasi tut»
Lectura preferida: Crimis
Musica preferida: Dependa da la
luna, musica classica
Hobi: Sia lavur, il dissegnar ed uras
da repaus en l’iert cun far nagut

